ВОВЕД:
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со Законот за данокот на додадена вредност е воведен данокот на додадена вредност како општ потрошувачки данок и се уредува неговото пресметување и плаќање. Со законот се определува: предметот на оданочување, даночната основа, даночните ослободувања, даночните стапки, времето на настанување на даночниот долг, даночниот должник, одбивката на претходниот данок, регистрацијата за целите на данокот на додадена вредност, како и казнените одредби. Исто така во законот се регулира и прометот на добра во слободни зони, како и даночните ослободувања при внесување добра од увоз во слободни зони, како и ослободувањето на прометот на добра кои се превезуваат или испраќаат од земјата во слободните зони. 
Со измените и дополнувањето на Законот за данокот на додадена вредност се предлага да се дефинира  поимот “промет наменет за крајна потрошувачка во слободни зони“. Воедно се предлага внесувањето на добра од слободните зони во земјата, да не се третира како увоз на добра, при што прометот на добра со надомест, а кои се со статус на домашна стока согласно Царинскиот закон, и кои се превезуваат или испраќаат од слободните зони во земјата ќе се смета за промет остварен во земјата, односно како и секој друг промет што се врши во земјата. 

Воедно во функција на поттикнување и административно олеснување на трговската соработка при промет на добра од компании од земјата кон корисници на слободна зона, се предлага прометот на добра (од компании од земјата кон корисници на зони) да не биде ослободен од данок на додадена вредност доколку вкупниот износ на надоместокот за извршениот промет без данокот на додадена вредност, е еднаков или помал од 60.000 денари.
Со измените се врши и допрецизирање/доуредување на даночниот третман на прометите во постапките за извршување и присилна наплата согласно Законот за извршување и Законот за даночна постапка.
Враќањето на платениот ДДВ, на странски дипломатски или конзуларни претставништва (како и кон нивните членови) и на меѓународни организации  (и нивните членови) е пропишано во член 48 и 49 од постојниот Закон за данок на додадена вредност, а додека поединостите на постапката за враќање на данокот е пропишана со Правилник за спроведување на законот за данокот на додадена вредност.
Понатаму, во членот 13 и 14  од Правилникот е пропишано дека барањето за враќање на платениот ДДВ, за  странски дипломатски или конзуларни претставништва (како и кон нивните членови) и од меѓународни организации  (и нивните членови), да може да ги поднесуваат најдоцна до 30-ти јуни од календарската година која следи по календарската година во која подносителот на барањето го извршил прометот, според пропишан образец кој се поднесува до Министерството за надворешни работи.
Поради специфичноста и важноста на субјектите и нивното значење за Република Македонија, со предложените законски измени и дополнувања се предлага барањата за враќање на платениот ДДВ, странските дипломатски или конзуларни претставништва (како и кон нивните членови) и меѓународните организации (и нивните членови), да може да ги поднесуваат во подолг рок ,односно најдоцна во рок од 5 години после истекот на календарската година во која е извршен прометот кон подносителот на барањето. Истото, се предлага со цел да им се овозможи подолг рок за да го извршат повратот на платениот ДДВ.
Данокот на додадена вредност според Законот за данокот на додадена вредност се пресметува со примена на пропорционални даночни стапки врз даночната основа за оданочивиот промет на стоки и услуги и увоз и тоа според општата даночна стапка од 18%, и според повластената даночна стапка од 5%.
Во членот 30 од Законот за данокот на додадена вредност е пропишана листата на добра и услуги за кои се применува повластена даночна стапка.

Според член 30 став (1) точка 14 од Законот за данокот на додадена вредност („Службен весник на Република Македонија” бр. 44/99, 86/99, 8/01, 21/03, 19/04, 33/06, 101/06, 114/07, 103/08, 114/09, 133/09, 95/10, 102/10, 24/11, 135/11, 155/12, 12/14, 112/14, 130/14 и 15/15) повластена стапка од 5% се применува на првиот промет на станбени згради и станови во оној дел во кој истите се користат за станбени цели и кој ќе се изврши во рок до пет години по изградбата.
Оваа одредба беше воведена со Законот за изменување и дополнување на Законот за данокот на додадена вредност („Службен весник на Република Македонија” бр. 135/11)  и во него е предвидено дека ова одредба ќе се применува од 1 јануари 2012 година до 31 декември 2015 година.
Основна причина заради која се врши изменување и дополнување на Законот за данокот на додадена вредност е да се изврши пролонгирање на рокот на примена на повластената стапка од 5% на првиот промет на станбени згради и станови во оној дел во кој истите се користат за станбени цели и кој ќе се изврши во рок до пет години по изградбата.
Со Предлог на Законот се врши пролонгирање на рокот за уште три години, односно од 1 јануари 2016 година до 31 декември 2018 година.
Воедно, за отпочнатите, а незавршени постапки кои се однесуваат на враќање на данок на додадена вредност на странски дипломатски или конзуларни претставништва (како и кон нивните членови) и на меѓународни организации (и нивните членови) ќе се применуваат одредбите од овој закон.
Со наведениот предлог ќе се даде силен придонес во заживувањето на целокупниот градежен сектор во земјава, а воедно со продолжување на рокот на важноста на повластената стапка  на првиот промет на стамбени згради и станови, и понатаму се создаваат услови за пониски цени на становите и можност за поголема нивна достапност до крајните купувачи.
II. ЦЕЛИ, НАЧЕЛА И ОСНОВНИ РЕШЕНИЈА
Предложените законски измени се со цел да се дефинира  поимот “промет наменет за крајна потрошувачка во слободни зони“. 

Воедно се предлага внесувањето на добра од слободните зони во земјата, да не се третира како увоз на добра, при што прометот на добра со надомест, а кои се со статус на домашна стока согласно Царинскиот закон, и кои се превезуваат или испраќаат од слободните зони во земјата ќе се смета за промет остварен во земјата, односно како и секој друг промет што се врши во земјата. 

Се поттикнува и административно олеснува трговската соработка при промет со добра од компании од земјата со корисници на слободна зона и обратно.
Со измените се врши допрецизирање  на законот во случаите на постоење на пренос на имот од лице кое гарантира за долгот на главниот должник кон стекнувачот на имотот.
Исто така во случаите кога доверителот во извршната постапка непосредно се стекнува со имотот, при што нема класична купопродажба, се предлага обврската за пресметување и плаќање на ДДВ да се пренесе на доверителот (reverse charge).  
Со измените исто така се предлага промена на рокот за плаќање на ДДВ во постапката за извршување според Законот за извршување, со цел усогласување со овој закон, така што се предлага уплатата на данокот да се врши во рок од 5  работни дена од одржаната делба, а исто така се пропишува и преодна одреба во однос на отпочнатите а незавршени постапки.
Со предложените законски измени и дополнување се предлага продолжување на рокот во кој може да се бара враќање на платениот ДДВ, од страна на странски дипломатски или конзуларни претставништва и од меѓународни организации.
Истовремено, предложените законски измени и дополнувања се со цел да се изврши  пролонгирање на рокот на примена на повластената стапка од 5% на првиот промет на станбени згради и станови во оној дел во кој истите се користат за станбени цели и кој ќе се изврши во рок до пет години по изградбата.
Со Предлог на Законот се врши пролонгирање и на рокот на важење на повластената стапка на првиот промет на станбени згради и станови за уште три години, односно од 1 јануари 2016 година до 31 декември 2018 година.
Законот чие донесување се предлага се заснова на истите начела врз кои се заснова законот чие изменување и дополнување се предлага. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Се очекува дека предложените измени и дополнувања на Законот за данокот на додадена вредност ќе имаат незначително негативно влијание врз Буџетот на Република Македонија. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведувањето на Предлог на Законот за изменување и дополнување на Законот за данокот на додадена вредност не е потребно обезбедување на финансиски средства, ниту материјални обврски за одделни субјекти.

Предлог на Закон за изменување и дополнување на 

Законот за данокот на додадена вредност
Член 1
Во Законот за данокот на додадена вредност („Службен весник на Република Македонија” бр. 44/99, 86/99, 8/01, 21/03, 19/04, 33/06, 101/06, 114/07, 103/08, 114/09, 133/09, 95/10, 102/10, 24/11, 135/11, 155/12, 12/14, 112/14, 130/14 и 15/15), во членот 4 став (4) зборот ,,непосредно“ се брише.
Во истиот став  после првата реченица се додава нова реченица која гласи: 

,,Доколку доверителот се стекнува со доброто, се смета дека прометот е извршен од должникот кон доверителот како стекнувач на доброто.”

По ставот (4) се додава нов став (5) кој гласи:

,,(5) Кога имотот од ставот (4) на овој член е во сопственост на лице кое гарантира за даночен долг во постапка на присилна наплата, односно на должник или заложен должник кој одговара за долгот на должникот во постапка за присилно извршување, ќе се смета дека прометот е извршен од страна на лицето кое гарантира за даночен долг, односно од должникот или заложниот должник кон стекнувачот на доброто.“
Член 2


Во членот 12 по ставот (1) се додава нов став (2) кој гласи:


“(2) Промет наменет за крајна потрошувачка е прометот за кој примателот на прометот нема право на одбивка на претходен данок, односно:

1. прометот спрема лица кои не се даночни обврзници; 
2. прометот спрема даночни обврзници во смисла на член 51 став (3) од овој закон  доколку истите не се регистрирале доброволно за данокот на додадена вредност;

3. прометот спрема даночни обврзници кои го користат овој промет како влезно исполнување заради извршување промет ослободен од данок според член 23 од овој закон и
     4. прометот спрема даночни обврзници, кој доведува до исклучување на правото на одбивка на претходниот данок според член 35 точки 2 до 6 од овој закон.“ 
Член 3


Во членот 15 по ставот (1) се додава нов став (2) кој гласи:

,,(2) По исклучок од ставот (1) од овој член за увоз на добра не се смета, прометот на добра со статус на домашна стока согласно Царинскиот закон, кој се врши со надомест, а кои се превезуваат или испраќаат од слободните зони во земјата, и истиот се смета за промет остварен во земјата .“

Член 4


Во членот 24 по ставот (1) се додава нов став (2) кој гласи:

,,(2) По исклучок на ставот (1) точка 2 на овој член, прометот на добра кои се превезуваат или испраќаат од земјата во слободни зони не е ослободен од данок на додадена вредност доколку вкупниот износ на надоместокот за извршениот промет без данокот на додадена вредност, е еднаков или помал од 60.000 денари.“

Член 5
Во членот 31 ставот (8) се менува и гласи:

,,По исклучок на став (1) од овој член, за време на настанување на даночен долг во постапка за присилна наплата и во постапка за присилно извршување се смета денот кога е извршена целосна уплата на постигнатата крајна цена од страна на стекнувачот на доброто, освен кога доверителот се стекнува со доброто .“
Член 6

Во членот 32-а став (1) во точката 1 сврзникот ,,и” на крајот од реченицата се заменува со точка и запирка.

Во точката 2) точката на крајот од реченицата се заменува со сврзникот ,,и”.

По точката 2) се додава нова точка 3), која гласи:

,,3) пренос на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, кога доверителот се стекнува со доброто.”

Во ставот (2) и ставот (3) по зборовите ,,ставот (1)“ се додаваат зборовите: ,,точки 1) и 2)“.
Член 7


Во членот 34 став (1) точка 2 се менува и гласи:


„Врз основа на фактура која е издадена во согласност со член 53 и 53-б од овој закон, или царинска декларација во која е посебно искажан платениот данок за увозот или актот и Извештаите од член 53 став (2) од овој закон и ако тие документи се евидентирани во книговодството на даночниот обврзник.“
Член 8
Во членот 40 ставот (1) се менува и гласи:
,,(1) Даночниот обврзник го пресметува данокот на додадена вредност за соодветниот даночен период според вкупно извршениот промет и вкупно примениот промет за кој е даночен должник согласно со членот 32-а од овој закон, доколку во тој период настанал даночен долг според член 31 ставови од (1) до (7) на овој закон, освен прометот извршен во постапка на присилна наплата или присилно извршување согласно членот 4 став (4) реченица 1 и став (5) на овој закон. При пресметувањето се земаат предвид исправките според членот 22 ставови (1) и (2) и долгуваните износи според член 55 став (2) на овој закон.”
Член 9
Членот 43-а ставот (1) се менува и гласи: 
,,(1) Во случај на промет од член 4 ставови (4) и (5) на овој закон, кога должникот или лицето кое гарантира за даночен долг, односно должникот или заложниот должник се регистрирани за данок на додадена вредност при промет на движен и недвижен имот во постапка за присилна наплата согласно Законот за даночна постапка и во постапка за присилно извршување согласно со Законот за извршување, во име и за сметка на даночниот должник, пресметувањето и плаќањето на данокот на додадена вредност за прометот на добрата кои се предмет на продажба во овие постапки го врши субјектот надлежен за присилна наплата, односно присилно извршување, освен кога доверителот се стекнува со доброто.“
Ставот (2 ) се менува и гласи:

,,(2) Субјектот надлежен за присилна наплата односно присилно извршување од ставот (1) на овој член пресметувањето на данокот го врши на посебен образец (ДДВ-ПНПИ) Извештај за задржан данок на додадена вредност во постапка на присилна наплата и присилно извршување, а плаќањето на данокот на додадена вредност го врши поединечно за секој даночен обврзник на буџетска сметка утврдена со посебни прописи. Во постапка за присилна наплата согласно Законот за даночна постапка, субјектот надлежен за присилна наплата плаќањето на данокот го врши најдоцна во рок од пет работни дена од денот кога е извршена целосна уплата од страна на стекнувачот на доброто, а во постапка за присилно извршување согласно со Законот за извршување, субјектот за присилно извршување плаќањето на данокот го врши најдоцна во рок од пет работни дена од денот на одржаната делба. “
Ставот (4) се менува и гласи:

“(4) Субјектот надлежен за присилна наплата, односно присилно извршување од ставот (1) на овој член е должен Извештајот од ставот (2) на овој член заедно со актот кој го изготвува согласно Законот за даночна постапка и Законот за извршување кој е основ за стекнување со сопственост на движните и недвижните добра, да ги достави до надлежниот даночен орган, до даночниот должник и до стекнувачот на доброто. Во постапка за присилна наплата согласно Законот за даночна постапка, субјектот надлежен за присилна наплата Извештајот заедно со актот ги доставува најдоцна во рок од пет работни дена од денот кога е извршена целосна уплата од страна на стекнувачот на доброто, а во постапка за присилно извршување согласно со Законот за извршување, субјектот за присилно извршување Извештајот заедно со актот ги доставува најдоцна во рок од пет работни дена од денот на одржаната делба.“
Ставот (5) се менува и гласи:
,, (5) Надлежниот даночен орган врз основа на Извештајот од ставот (2) на овој член го задолжува даночниот должник за износот на пресметаниот и платениот данок на додадена вредност.“

Член 10
Во членот 48 во ставот (1) по третата реченица се додава нова реченица која гласи: ,,Барањето за враќање се поднесува најдоцна во рок од 5 години по истекот на календарската година во која е извршен прометот кон подносителот на барањето“.
Член 11

Во членот 49 во ставот (1) по првата реченица се додава нова реченица која гласи: ,,Барањето за враќање се поднесува најдоцна во рок од 5 години по истекот на календарската година во која е извршен прометот кон подносителот на барањето“.
Член 12

Во членот 53  во ставот (2)  зборовите “и Извештај за задржан данок на додадена вредност во постапка на присилна наплата и присилно извршување“, се заменуваат со зборовите “, како и Извештај за задржан данок на додадена вредност во постапка на присилна наплата и присилно извршување во случаите кога доверителот не е стекнувач на доброто, односно Извештај за пресметка на данок на додадена вредност во постапка на присилна наплата и присилно извршување, во случаите кога доверителот е стекнувач на доброто“.

По ставот (12) се додава нов став (13) кој гласи:

 ,,(13) Министерот за финансии ги пропишува формата и содржината на Извештајот за пресметка на данок на додадена вредност во постапка на присилна наплата и присилно извршување, во случаите кога доверителот е стекнувач на доброто.“
Член 13

Во Законот за изменување и дополнување на Законот за данокот на додадена вредност („Службен весник на Република Македонија“ број 135/2011), во членот 2  бројот    ,,2015“  се заменува со бројот  ,,2018“. 
Член  14
Во однос на отпочнатите, а незавршени постапки за присилна наплата согласно Законот за даночна постапка и постапки за присилно извршување согласно со Законот за извршување, ќе се применуваат одредбите на овој закон.
Член 15
За отпочнатите, а незавршени постапки кои се однесуваат на враќање на  данок на додадена вредност на странски дипломатски или конзуларни претставништва (како и кон нивните членови) и на меѓународни организации  (и нивните членови), ќе се применуваат одредбите на овој закон.
     Член 16


Овој закон влегува во сила наредниот ден од денот на објавувањето во ,,Службен весник на Република Македонија.“
ОБРАЗЛОЖЕНИЕ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА   ИЗМЕНУВАЊЕ И ДОПОЛНУВАЊЕ  НА ЗАКОНОТ ЗА ДАНОКОТ НА ДОДАДЕНА ВРЕДНОСТ
Со членот 1 од Предлогот на Законот за изменување и дополнување на Законот за данокот на додадена вредност, а со интервенцијата во член 4 ставот (4), се прецизира дека при преносот на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, доколку доверителот се стекнува со доброто, се смета дека прометот е извршен од должникот кон доверителот како стекнувач на доброто.

Исто така, овој член се дополнува со нов став (5) со кој се пропишува дека при преносот на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, кога имотот од ставот (4) на овој член е во сопственост на лице кое гарантира за даночен долг во постапка на присилна наплата, односно на должник или заложен должник кој одговара за долгот на должникот во постапка за присилно извршување, ќе се смета дека прометот е извршен од страна на лицето кое гарантира за даночен долг, односно од должникот или заложниот должник кон стекнувачот на доброто.
Со членот 2 од Предлогот на Законот во членот 12 од постојниот закон се додава нов став  (2) во кој се дефинира дека како промет наменет за крајна потрошувачка ќе се смета прометот за кој примателот на прометот нема право на одбивка на претходен данок.
Со членот 3 од Предлогот на Законот во членот 15 се додава нов став (2) според кој како увоз на добра нема да се смета, прометот на добра со статус на домашна стока согласно Царинскиот закон, кој се врши со надомест, а кои се превезуваат или испраќаат од слободните зони во земјата така што истиот ќе се смета за промет остварен во земјата.
Со членот 4 од предложениот текст на Предлог на Законот, се предлага даночното ослободување при прометот на добра кои се превезуваат или испраќаат од земјата во слободни зони да не важи доколку вкупниот износ на надоместокот за извршениот промет без данокот на додадена вредност, е еднаков или помал од 60.000 денари.
Со членот 5 од од предложениот текст од измените и дополнувањата, а со интервенцијата во членот 31 став (8) се врши допрецизирање на законот во насока дека за време на настанување на даночен долг во постапка за присилна наплата и во постапка за присилно извршување се смета денот кога е извршена целосната уплата на постигнатата крајна цена од страна на стекнувачот на доброто, освен кога доверителот се стекнува со доброто.
Со членот 6 од Предлог  на Законот, при пренос на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, кога доверителот се стекнува со доброто, се предлага примена на механизмот на пренесување на даночна обврска, односно даночен должник за плаќање на данокот да е доверителот, при што притоа треба да бидат исполнети и останатите законски услови, односно и доверителот и должникот да се регистрирани за целите на данокот на додадена вредност. 
Со членот 7 од Предлог на Законот се врши допрецизирање на одредбата од член 34 од Законот за данокот на додадена вредност кој се однесува на правото на одбивка на претходен данок.
Со членот 8 од предложените измени и дополнувања во овој закон, се врши  и преформулација на ставот (1) од постојниот член 40 на Закон, а со кој се утврдува начинот на пресметување на данокот од страна на даночните обврзници  а кои согласно законот го вршат за секој даночен период.

Со членот 9 од предложениот текст од измените и дополнувањата, а со интервенција во постојниот член 43-а се предлага промена на рокот за плаќање на ДДВ во постапката за извршување според Законот за извршување, со цел усогласување со овој закон, така што уплата  на данокот ќе се врши во рок од 5 работни дена од  денот на одржаната делба. Исто така се пропишува  основ според кој врз основа на Извештајот (ДДВ-ПНПИ) надлежниот даночен орган ќе  го задолжи даночниот должник за износот на пресметаниот и платениот данок на додадена вредност.

Со членот 10 од предложениот текст на Предлог на Законот се врши продолжување на рокот во кој може да се бара враќање на платениот ДДВ, од страна на странски дипломатски или конзуларни претставништва. 

Со членот 11 од предложениот текст од измените и дополнувањата се предлага продолжување на рокот во кој може да се бара враќање на платениот ДДВ, од страна на меѓународни организации.
Со членот 12 од Предлог на Законот, а со интервенција во постојниот член 53 се прецизира дека Извештај за задржан данок на додадена вредност во постапка на присилна наплата и присилно извршување  се изготвува  во случаите кога доверителот не се стекнува со доброто. Во случаите кога доверителот се стекнува со доброто од страна  на субјектот надлежен за присилна наплата, односно присилно извршување се изготвува Извештај за пресметка на данок на додадена вредност во постапка на присилна наплата и присилно извршување.
Воедно во овој член се дава  основ министерот за финансии да ги пропише формата и содржината на Извештајот за пресметка на данок на додадена вредност во постапка на присилна наплата и присилно извршување, во случаите кога доверителот се стекнува со доброто.
Со членот 13 од измените и дополнувањата од Предлог на Законот се врши пролонгирање на рокот на примената на повластената стапка од 5% на првиот промет на станбени згради и станови во оној дел во кој истите се користат за станбени цели и кој ќе се изврши во рок до пет години по изградбата, така што истиот се пролонгира за уште три години, односно од 1 јануари 2016 година до 31 декември 2018 година.
Со членот 14 од предложениот текст од измените и дополнувањата во однос на отпочнатите, а незавршени постапки за присилна наплата согласно Законот за даночна постапка и постапки за присилно извршување согласно со Законот за извршување, се пропишува одредба според која за истите ќе се применуваат одредбите  на Закон за изменување и дополнување на  Законот за данокот на додадена вредност.
Со членот 15 од Предлог на Законот, за отпочнатите а незавршени постапки кои се однесуваат на враќање на  данок на додадена вредност на странски дипломатски или конзуларни претставништва (како и кон нивните членови) и на меѓународни организации  (и нивните членови) се пропишува дека ќе се применуваат одредбите од овој закон.
Со членот 16 од Предлог на Законот се пропишува завршна одредба за влегување во сила на законот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Со предложените измени и дополнувања во законот се предлага изменување на постојните решенија на Законот, истите се меѓусебно поврзани и се однесуваат на истата правна работа од областа на даноците. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со денот на влегувањето во сила на измените и дополнувањата на Законот за данок на додадена вредност преносот на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, доколку доверителот се стекнува со доброто, ќе се смета дека прометот е извршен од должникот кон доверителот како стекнувач на доброто.
Со денот на влегувањето во сила на измените и дополнувањата на Законот за данок на додадена вредност преносот на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, кога имотот е во сопственост на лице кое гарантира за даночен долг во постапка на присилна наплата, односно на должник или заложен должник кој одговара за долгот на должникот во постапка за присилно извршување, ќе се смета дека прометот е извршен од страна на лицето кое гарантира за даночен долг, односно од должникот или заложниот должник кон стекнувачот на доброто.
Со влегувањето во сила на измените и дополнувањата на Законот за данок на додадена вредност се врши дефинирање на поимот “промет наменет за крајна потрошувачка во слободни зони“. 
 Внесувањето на добра од слободните зони во земјата со денот на влегувањето во сила на законот нема да се смета за увоз на добра, а прометот на добра со статус на домашна стока согласно Царинскиот закон, кој се врши со надомест, а кои се превезуваат или испраќаат од слободните зони во земјата, ќе се смета за промет остварен во земјата.
Со донесувањето на законот прометот на добра од компании од земјата кон корисници на зони нема да биде ослободен од данок на додадена вредност доколку вкупниот износ на надоместокот за извршениот промет без данокот на додадена вредност, е еднаков или помал од 60.000 денари.
За време на настанување на даночен долг во постапка за присилна наплата и во постапка за присилно извршување со влегување во сила на законот ќе се смета денот кога е извршена целосната уплата од страна на стекнувачот на доброто, освен кога доверителот се стекнува со доброто.
При пренос на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, кога доверителот се стекнува со доброто, ќе се применува механизмот на пренесување на даночна обврска, односно даночен должник за плаќање на данокот ќе биде доверителот.

Плаќањето на ДДВ во постапката за извршување според Законот за извршување,  ќе се врши во рок од 5 работни од денот на одржаната делба, а надлежниот даночен орган врз основа на Извештајот (ДДВ-ПНПИ) ќе го задолжува даночниот должник за износот на пресметаниот и платениот данок на додадена вредност.
 Со денот на влегувањето во сила на измените и дополнувањата на Законот за данок на додадена вредност ќе се продолжи рокот во кој може да се бара враќање на платениот ДДВ, од страна на странски дипломатски или конзуларни претставништва и од меѓународни организации.
Истовремено со влегувањето во сила на предложените законски измени и дополнување се врши пролонгирање на рокот на примена на повластената стапка од 5% на првиот промет на станбени згради и станови во оној дел во кој истите се користат за станбени цели и кој ќе се изврши во рок до пет години по изградбата, односно примената на повластената стапка се пролонгира за уште три години и тоа од 1 јануари 2016 година до 31 декември 2018 година. 
За отпочнатите, а незавршени постапки за присилна наплата согласно Законот за даночна постапка и постапки за присилно извршување согласно со Законот за извршување, со влегување во сила  на законот ќе  се применуваат одредбите  на Закон за изменување и дополнување на  Законот за данокот на додадена вредност.
Исто така, за отпочнатите, а незавршени постапки кои се однесуваат на враќање на  данок на додадена вредност на странски дипломатски или конзуларни претставништва (како и кон нивните членови) и на меѓународни организации  (и нивните членови) се пропишува дека ќе се применуваат одредбите од овој закон.
ТЕКСТ НА ОДРЕДБИТЕ НА ЗАКОНОТ ЗА ДАНОКОТ НА ДОДАДЕНА ВРЕДНОСТ КОИ СЕ ИЗМЕНУВААТ И ДОПОЛНУВААТ 
Член 4

(1) Кога прометот на добра се врши како надоместок за промет на други добра или за промет на услуги, секој од овие промети се смета за посебен промет на добра или на услуги.
 (2) Во случај на верижен промет кој се однесува на исто добро и каде што правото на располагање со доброто се пренесува директно од првиот испорачател на последниот примател, секој промет во веригата се смета за одделно извршен промет на добра.
 (3) Во случај на промет на добра, во кој даночниот обврзник посредува во име и за сметка на друго лице, се смета дека прометот е извршен од страна на другото лице.
(4) При преносот на движен и недвижен имот во постапка на присилна наплата согласно Законот за даночна постапка и во постапка за присилно извршување согласно со Законот за извршување, доколку доверителот непосредно не се стекнува со доброто, се смета дека прометот е извршен од должникот кон стекнувачот на доброто.

Член 12


Прометот наменет за крајна потрошувачка во слободни зони, царински зони или царински складови ќе се смета за промет остварен во земјата.

9. Увоз на добра

Член 15

За увоз на добра во смисла на овој закон се смета:


1. Внесувањето на добра преку царинската линија на Република Македонија и


2. Внесувањето добра од слободните зони, царинските зони и царинските складови во земјата.

2. Даночни ослободувања во земјата со право на одбивка на претходниот данок

Член 24

Се ослободуваат од данокот на додадена вредност:

1.Испораки на добра кои се превезуваат или испраќаат во странство од страна на даночниот обврзник, примателот на доброто или од страна на трето лице по нивен налог, ако примателот на доброто е со седиште во странство. Испорачаното добро може да биде обработено или преработено пред извозот од страна на трети лица по налог на примателот на истото;


2. Прометот на добра кои се превезуваат или испраќаат од земјата во слободни зони, царински зони или царински складови;


3.Услуги поврзани со увозот, извозот и транзитот и тоа:

 а) меѓународниот превоз на добра за извоз и другите услуги кои се извршуваат во непосредна врска со извозот на добрата;


б) меѓународен превоз на добра за увоз, како и други услуги кои се однесуваат на увозот, доколку вредноста на тие услуги е вклучена во даночната основа во согласност со член 21, став 2 точка 2 од овој закон;

в) услуги кои директно се поврзани со увозот од членот 27 став (1) точка 2 и  членовите  27- а  и 27- в;


4. Работи  на движни материјални добра кои биле набавени или увезени во земјата за цели на  овие работи и кои потоа биле извезени од страна на вршителот на услугата,странскиот нарачател или во нивно име од страна на трето лице;


5. Вршењето услуги од страна на посредници кои делуваат во име и за сметка на друго лице, кога таквите дејности се однесуваат на прометот наведен во овој член;


6. Прометот на злато и други благородни метали према централни банки;


7. Прометот, модификацијата, поправката, одржувањето, чартерингот и изнајмувањето на летала кои се користат главно во меѓународниот комерцијален воздушен сообраќај, како и испораката, изнајмувањето, поправката и одржувањето на добрата кои служат  за опремување на леталото;


8. Прометот на добра и услуги кои се во врска со подмирување на непосредните потреби на летала според точка 7 на овој член и

9. Меѓународниот воздушен превоз на патници во воздушниот сообраќај. Ова даночно ослободување важи за воздухопловни претпријатија со седиште во странство само во случај на реципроцитет.

VI.ВРЕМЕ НА НАСТАНУВАЊЕ НА ДАНОЧНИОТ ДОЛГ

Член 31

(1) Даночниот долг настанува:
1. Во моментот кога е извршен прометот на доброто. Кога доброто се превезува или испраќа, се смета моментот на започнување на превозот или на испраќањето. Кога прометот вклучува монтирање или инсталирање, се смета моментот кога соодветните работи се завршени и
2. Во моментот кога услугата е целосно извршена. 
(2) Кога плаќањето е извршено пред извршувањето на прометот, време на настанување на даночниот долг е моментот кога е добиено плаќањето, во висина на данокот за добиениот износ.
(3) Во случај на периодичен или континуиран промет, за кој се предвидени последователни плаќања, време на настанување на даночниот долг е денот на кој е издадена фактура за соодветниот период или, доколку е порано, денот во кој е добиено плаќање за соодветниот период.

(4) Ако економски деливиот промет се должи и извршува во делови, време на настанување на даночниот долг е денот во кој е извршен соодветниот дел од прометот.

(5) Кога се користат автомати за продажба на добра или за извршување услуги, кои работат со монети, книжни пари или жетони, време на настанување на даночниот долг е денот на кој монетите, книжните пари или жетоните се вадат од автоматот.

(6) За време на настанување на даночниот долг при увозот на добра се смета:


1. Денот на настанување на обврската за плаќање на царината и другите увозни давачки, или денот на внесување на доброто во земјата, кога се работи за добро кое не подлежи на плаќање царина и


2. Моментот кога доброто, кое подлежи на режимот на добра во слободни зони, царински зони и царински складови или кога доброто е во транзит или е привремено увезено, се пушта во слободниот промет.
 (7) За време на настанување на даночен долг во случај на инвестициско вложување во објект на закуподавачот извршени од страна на закупецот, се смета:


1. Денот на престанување на договорот за закуп, во случај на истекување на времето за кое е склучен, освен кога закупот се продолжува или


2. Денот на раскинување или откажување на договор за закуп или 


3. Денот кога е извршена уплатата на надоместокот од страна закуподавачот, кога за време на важноста на договорот за закуп е извршен прометот со надомест во смисла на член 3 став (2) точка 7 и член 6 став (2) точка 5 од овој закон.

(8) По исклучок на став (1) од овој член, за време на настанување на даночен долг во постапка за присилна наплата и во постапка за присилно извршување се смета денот кога е извршена уплата од страна на стекнувачот на доброто, во случај на прометот на добро кое е предмет на продажба во постапка за присилна наплата согласно Законот за даночна постапка или во постапка за присилно извршување согласно со Законот за извршување.
Член 32-а

(1) По исклучок од членот 32 точка 1 од овој закон, даночен должник е даночниот обврзник од членот 51 ставови (1) и (4) од овој закон кон кого од страна на друг даночен обврзник од членот 51 ставови (1) и (4) од овој закон, се извршени следниве промети на добра и услуги:

1) градење, вклучувајќи одржување, реконструкција и отстранување на градби или нивни делови, кога примател на прометот е инвеститорот, а вршителот на прометот е изведувачот на работите и во случај кога примател на прометот е изведувачот, а вршител на прометот е подизведувачот на работите, согласно со законот со кој се уредува градењето и


2) прометот со употребен материјал и употребен материјал кој не може повторно да се користи во иста состојба, отпад, индустриски и неиндустриски отпадни материјали, отпаден материјал кој може да се рециклира, делумно преработен отпад.

(2) Владата на Република Македонија поблиску ги определува добрата и услугите од ставот (1) на овој член.

(3) Даночниот обврзник кон кого се врши промет е даночен должник и во случај на плаќање кое го врши однапред (аванс), пред да биде извршен прометот на добрата и услугите од ставот (1) на овој член.
Член 34

(1) Правото на одбивка според член 33 на овој закон може да се оствари:

1. Ако даночниот обврзник ги употребува набавените или увезените добра, односнопримените услуги за цели на неговата стопанска дејност и

2. Врз основа на фактура која е издадена во согласност со член 53 и 53-б од овој закон,

или царинска декларација во која е посебно искажан платениот данок за увозот или актот

од член 53 став (2) и Извештајот од член 43-а став (2) од овој закон и ако тие документи се евидентирани во книговодството на даночниот обврзник.

(2) Правото на одбивка на претходниот данок настанува во моментот, во кој сеисполнети сите услови според член 33 на овој закон и според став 1 од овој член.

(3) Министерот за финансии се овластува да донесе поблиски прописи во врска со тоа, во кои случаи и под кои услови може, за цели на поедноставување на правото на одбивка на претходниот данок, да се откаже од обврската на издавање фактура во смисла на член 53 на овој закон или на поединечни податоци во истата.

2. Пресметување на данокот
Член 40
(1) Даночниот обврзник го пресметува данокот на додадена вредност за соодветниот даночен период според вкупно извршениот промет и вкупно примениот промет за кој е даночен должник согласно со членот 32-а од овој закон, доколку во тој период настанал даночен долг според член 31 на овој закон. При пресметувањето се земаат предвид исправките според членот 22 ставови (1) и (2) и долгуваните износи според член 55 став 2 на овој закон. 
(2) Данокот пресметан според став 1 на овој член се намалува за претходниот данок кој може да се одбие според членовите 33 до 36 на овој закон, а кој се однесува на истиот даночен период, за кој се пресметува данок. При утврдувањето на претходниот данок се земаат предвид исправките според членовите 22 и член 37 од овој Закон.

(3) Ако за целите на оданочување биле решавачки околностите од одредена календарска година, кои можат да се утврдат само привремено во текот на таа календарска година, во тој случај даночниот обврзник е должен да изврши конечна пресметка на даноците во даночната пријава за последниот даночен период од таа календарска година.

(4) При увоз на добра, данокот на додадена вредност го пресметува надлежниот царински орган кој ја спроведува постапката за царинење.
Член 43-а

(1) Во случај на промет од член 4 став (4) на овој закон, кога должникот е регистриран за данокот на додадена вредност при промет на движен и недвижен имот во постапка за присилна наплата согласно Законот за даночна постапка и во постапка за присилно извршување согласно со Законот за извршување, во име и за сметка на должникот пресметувањето и плаќањето на данокот на додадена вредност за прометот на добрата кои се предмет на продажба во овие постапки го врши субјектот надлежен за присилна наплата, односно присилно извршување.


(2) Субјектот надлежен за присилна наплата односно присилно извршување од ставот (1) на овој член пресметувањето на данокот го врши на посебен образец (ДДВ-ПНПИ) Извештај за задржан данок на додадена вредност во постапка на присилна наплата и присилно извршување, а плаќањето на данокот на додадена вредност го врши поединечно за секој даночен обврзник на буџетска сметка утврдена со посебни прописи, на денот кога е извршена уплатата од страна на стекнувачот на доброто, за прометот на доброто кој е предмет на продажба во постапка за присилна наплата согласно Законот за даночна постапка и во постапка за присилно извршување согласно со Законот за извршување, а најдоцна во рок од пет работни дена. 


(3) Првенство на намирување од износот уплатен од страна на стекнувачот на доброто за прометот извршен во постапки на присилна наплата согласно Законот за даночна постапка или присилно извршување согласно Законот за извршување, има намирувањето на обврската за плаќањето на данокот на додадена вредност. 


(4) Субјектот надлежен за присилна наплата односно присилно извршување од ставот (1) на овој член е должен Извештајот од ставот (2) на овој член заедно со актот кој го изготвува согласно Законот за даночна постапка и Законот за извршување кој е основ за стекнување со сопственост на движните и недвижните добра, да ги достави до надлежниот даночен орган, до должникот и до стекнувачот на доброто на денот кога е извршена уплатата од страна на стекнувачот на доброто, за прометот на доброто кој е предмет на продажба во постапка за присилна наплата согласно Законот за даночна постапка и во постапка за присилно извршување согласно со Законот за извршување, а најдоцна во рок од пет работни дена. 

 (5) Надлежниот даночен орган врз основа на Извештајот од ставот (2) на овој член го задолжува даночниот обврзник, односно должникот за износот на пресметаниот и платениот данок на додадена вредност, доколку должникот не го искажал прометот во даночната пријава која се поднесува согласно член 41 на овој закон. 
 
(6) Министерот за финансии ги пропишува формата и содржината на Извештајот од ставот (2) на овој член.
Член 48


(1) Доколку странското дипломатско или конзуларно претставништво набави добра или користи услуги за службени потреби, на барање на претставништвото ќе му се изврши враќање на данокот на додадена вредност, доколку е платена фактурата и доколку во истата е одделно искажан данокот на додадена вредност од страна на даночниот обврзник според член 53 од овој закон. Враќањето се врши врз основа на посебни спогодби склучени со државата - испраќач, во согласност со условите на реципроцитет. Враќањето ќе се одбие, доколку износот на фактурата не надминува 5.000 денари, вклучувајќи го данокот на додадена вредност.


(2) Во согласност со став 1 од овој член, враќањето на данокот на додадена вредност му се одобрува и на шефот на дипломатското претставништво, на членовите на дипломатскиот персонал на странското дипломатско претставништво, како и на конзуларните фунционери, доколку наведените лица стекнале добра или користеле услуги за лични потреби или за потреби на членовите на семејствата кои ги сочинуваат нивните домаќинства. Во тој случај, враќањето се ограничува на вкупен износ од 50.000 денари за соодветната календарска година. При набавката на моторно возило, враќањето на данокот се одобрува  еднаш  во три години, освен во случаите на неопходна набавка на ново возило како замена за старото, после настаната кражба или тешко оштетување. Данокот на додадена вредност за ваквата набавка не се засметува  кон максималниот износ за враќање од 50.000 денари.


(3) При набавката на моторно возило како замена за старото пред истекот на три години по набавката на заменетото моторно возило, износот за враќање се намалува, земајќи го притоа предвид остатокот од вредноста на заменетото моторно возило, доколку за ваквата набавка било одобрено враќањето на данокот.


(4) Се овластува министерот за финансии да ги регулира поединостите на постапката за враќање.

Член 49


(1) Данокот на додадена вредност ќе им се врати, на барање, на меѓународните организации и нивните членови за прометот на добра или услуги извршени спрема нив, според условите и ограничувањата утврдени со меѓународни спогодби.

(2) Поединостите во поглед на постапката за враќање ги регулира министерот за финансии.

Член 53

(1) Даночниот обврзник е должен на барање да издаде фактура за прометот извршен спрема други даночни обврзници. Фактурата може да се издаде во хартиена или електронска форма.


(2) За фактура од став 1 на овој член се смета секој документ кој го издава даночниот обврзник или друго лице по негов налог за извршениот промет. Како фактура се смета и пресметката, со која даночниот обврзник пресметува одреден оданочив промет извршен спрема него од страна на друг даночен обврзник. По исклучок од ставот (1) на овој член, при преносот на движен и недвижен имот во постапка на присилна наплата и во извршна постапка не се издава фактура од страна на даночниот обврзник, а од страна на субјектот кој ја спроведува постапката се изготвува решение за предавање на надвижноста на купувачот во владение или потврда за извршена продажба согласно Законот за даночна постапка или заклучок за извршена продажба согласно Законот за извршување кои се  основ за стекнување со сопственост на движните и недвижните добра и Извештај за задржан данок на додадена вредност во постапка на присилна наплата и присилно извршување.


(3) Кога е добиен надоместок само за делумно извршен промет, пред да биде комплетиран прометот, даночниот обврзник издава одвоени фактури за секој делумно извршен промет.


(4) Даночниот обврзник издава фактура за секое плаќање кое го добива однапред (аванс), пред да биде извршен прометот.


(5) При размена на добра или услуги, секој поединечен даночен обврзник издава фактура. (6) Во фактури издадени како за оданочив промет, така и за промет ослободен од данок, се врши одделно наведување на прометот. Кога се извршува промет кој е ослободен од данокот, на фактурата се наведува: "данок на додадена вредност не е пресметан". Кога примателот на добрата и услугите е даночен должник во случаите од членот 32-а од овој закон, даночниот обврзник кој го врши прометот во фактурата наведува „пренесување на даночна обврска“.


(7) Даночниот обврзник е должен да му достави, односно да му обезбеди фактура на примателот на доброто или корисникот на услугата и да обезбеди примерок од фактурата за сопствената евиденција.


(8) Фактурата се издава на денот на кој бил извршен прометот, а најдоцна во рок од пет работни дена.


(9) Кога се добива надоместок пред да биде извршен прометот, фактурата се издава во истиот ден кога авансното плаќање е добиено, а најдоцна во рокот од став 8 на овој член. (10) Фактурата мора да ги содржи следниве податоци:

1. Место, дата на издавање и број;

2.Име (назив) и адреса на даночниот обврзник кој го извршува прометот и негов даночен број под кој е регистриран за данок на додадена вредност;

3. Име (назив) и адреса на примателот на доброто или корисникот на услугата.

4. Ден на извршениот промет;

5. Количина и опис на прометот;

6. Износ на надоместокот за извршениот промет, без данокот на додадена вредност;

7. Применета даночна стапка;

8. Износ на пресметаниот данок на додадена вредност;

9. Вкупен износ на надоместокот за извршениот промет и данокот на додадена вредност и

10.Име, презиме и потпис на овластеното лице за потпишување на фактури кај издавачот на фактурата.“

(11) Министерот за финансии се овластува да одобри одредени олеснувања во однос на издавањето фактура, а особено да утврди во кои случаи и под кои услови:

1. Отпаѓа обврската за издавање фактура и

2. Може лицето да се откаже од наведувањето одредени податоци при издавањето фактури.

(12) Фактурата издадена во електронска форма не треба да содржи печат на издавачот на фактурата.
(од  Закон за изменување и дополнување на Законот за данокот на додадена вредност ( „Службен весник на Република Македонија“ број 135/2011)
Член 2

Одребите од членот 1 став 2 точка 14 од овој закон ќе се применуваат од 1 јануари 2012 година до 31 декември 2015 година.
